
TADBIRKOR AYOLLARNING BOZOR MUNOSABATLARIGA IJTIMOIY-

PSIXOLOGIK MOSLASHUVCHANLIGINING OʻZIGA XOSLIGI 
 

Maqolada tadbirkor ayollarning bozor munosabatlariga ijtimoiy-psixologik moslashuvchanligining 

oʻziga xosligi toʻg‘risida soʻz boradi. 

Kalit soʻzlar: tadbirkorlik, moslashuv, bozor munosabatlari, ikkilamchi kasbiy faoliyat, motivlar. 

В статье речь пойдет об особенностях социально-психологической адаптации женщин-

предпринимателей к рыночным отношениям. 

Ключевые слова: предпринимательство, адаптация, рыночные отношения, вторичная 

профессиональная деятельность, мотивы 

The article talks about the peculiarity of socio-psychological predisposition of entrepreneurial women 

to market relations. 

Key words: entrepreneurship, adaptation, market relationship, secondary professional activity, 

motivations 

 

Kirish. Tadbirkor ayollarda bozor munosabatlari, iqtisodiy hayot qadriyatlari, muvaffaqiyatlari, ularga 

erishish yoʻllari, usullari va zarur boʻlganda ikkilamchi kasbiy faoliyat haqidagi real tafakkurni shakllantirish 

hamda iqtisodiy erkin shaxsni tarbiyalashda ijtimoiy-iqtisodiy fanlar alohida oʻrin tutadi. Chunki shaxsda 

yangicha iqtisodiy tafakkurni shakllantirish bozor islohotlarini muvaffaqiyatli amalga oshirishning asosiy 

kafolatidir. bozor iqtisodiyotiga yoʻl tutgan davrdan boshlab, tobora koʻproq kishilar, xususan, xotin-qizlar 

foydali tadbirkorlik sohasida tashabbus, omilkorlik va mahorat koʻrsatmoqdalar. Bunday sharoitda oʻz-

oʻzidan aniqki, xotin-qizlar orasida erkin va ijodiy mehnatda yuqori natijalarga erishish uchun zarur boʻlgan 

iqtisodiy bilimlarga va iqtisodiy manfaatli faoliyatning barcha sohalarida ikkilamchi kasbiy faoliyatni egallab 

olishga intilish kuchayadi. 

Asosiy qism. Rossiyalik mutaxassis A.V. Karpovning yozishicha, xotin-qizlarning bozor sharoitiga 

moslashuvi jarayoni muammosi, mohiyatan, ishlab chiqarishdagi psixologik va tadbirkorlik boshqaruvi 

masalalarini oʻz ichiga qamrab oladi. 

Muallifning fikricha, ijtimoiy-psixologik moslashuv bilan bog‘liq muammolar, tadbirkorlik faoliyatini 

tanlagan har qanday ayolning ruhiy holati, kechinmalari, tashqi omil ta’sirini qay darajada hazm qila olishi 

va bularning tadbirkor ayol ish faoliyati hamda natijasiga ta’sir qilish darajasida tushuniladi. 

Xotin-qizlarning bozor iqtisodiyoti sharoitiga, xususan, tadbirkorlik faoliyatiga moslashuv jarayoni 

psixologik bosqichlari aniqlanishini tahlil qilar ekanmiz, oʻz navbatida, mutaxassislarning quyidagi fikr-

mulohazalarining guvohi boʻlamiz. 

A.L. Juravlev, Ye.V. Shoroxova, V.A. Xashenko va boshqalar iqtisodiy oʻzgarishlar sharoitida 

ijtimoiy-psixologik dinamikani tadqiq etishar ekanlar, hukumat rahbarlari va mahalliy arboblar fuqarolarni 

yangi tuzumning mehnat sharoitiga moslashishiga koʻmak koʻrsatishida, moslashuv jarayoni quyidagi asosiy 

bosqichlardan iboratligini nazarda tutishi lozim, deb hisoblashadi. 

1-bosqich. Bozor munosabatlari sharoitida yangi mehnat egasining tayyorgarlik darajasini aniqlash 

deganda quyidagilarni tushunish mumkin, ya’ni aniqlangan daraja mehnat egasi manfaati yoʻlida keyingi 

amalga oshirish lozim boʻlgan tadbirlarni rejalashtirish, zarur resurslarni qoʻllash, tadbirkorlik faoliyatini 

tanlagan xotin-qizlarning tajriba sohasidan kelib chiqqan holda ularning qobiliyatlari va malakasi 

darajasidagi vazifalarni aniqlab olish imkonini beradi. Professional sohadan tashqari tadbirkor ayol (mehnat 

egasi)ning muloqotga moyilligi darajasini bilish jamiyatning kommunikasiya tarmog‘iga tezroq kirishib 

ketishini ta’minlash uchun asos boʻladi. 

2-bosqich. Orientasiya. Oʻzgarishlar jarayonida, xususan, tanlangan yangi faoliyat doirasida xotin-

qizlarni ular bajarishi lozim boʻlgan vazifalar, majburiyatlar bilan tanishtirish. Bu bosqichda amalga 

oshiriladigan tadbirlarni, oʻz navbatida, quyidagi guruhlarga boʻlish mumkin: 

Kompaniya asoslari – tashkilot tarixi va hozirgi holati haqidagi asosiy ma’lumot, strategik rejalar, 

xodimlar va rahbariyat munosabatlari qoidalari, kasaba uyushmasi faoliyati, mehnat sharoitlari va ish tartibi, 

ish haqqi belgilash tizimi, korxonadagi ijtimoiy ta’minot, maishiy xizmat va imtiyozlar. 

Mahsulot – korxona mahsulotlari tarkibi bilan tanishtirish, ishlab chiqarish tizimi va texnologiyasi, 

asosiy mahsulot iste’molchilari va narxi, raqobatdosh mahsulotlar orasida tutgan oʻrni. 

Ishlab chiqarish – ishlab chiqarishga oid qarorlar qabul qilish tartibi va xususiyati, tashkilot rejalari va 



3 (79) 2021  PEDAGOGIK MAHORAT 

129 

loyihalar bilan tanishtirish, ishlab chiqarish jarayonining asosiy tamoyillarini oʻrganish, boʻlimning asosiy 

vazifalari va mas’uliyat darajasi, hisobot berish asoslari, mahsulotga yoʻnalgan boshqaruv uslubini oʻrganish 

va xarajatlarni hisoblash, mehnatni muhofaza qilish va xavfsizlik asoslari. 

Sotuvlar – tashkilotning bozordagi ulushi va reklama jarayoni, raqobatdosh tashkilotlarning 

imkoniyatlari, sotuv agentlarining faoliyati, sotuv uslublari. 

Asosiy mehnat koʻnikmalari – aloqa vositalari va texnika jihozlaridan foydalanish boʻyicha mashqlar, 

muomalada boʻlish xususiyatlari, ish joyining xususiyatlari va talablarini oʻzlashtirish, notiqlik san’ati, 

marketing va moliyaga taalluqli asosiy bilimlar, kasb talabidan kelib chiquvchi qoʻshimcha malakalarni 

shakllantirish mashqlari. 

Ushbu matndan koʻrinib turibdiki, xorijiy davlatlardagi ilg‘or tashkilotlar tomonidan xodimlarni kasb 

(zaruriy hollarda ikkilamchi kasb)ga moslashuvini har tomonlama amalga oshirish ta'minlanadi. Ma’lumot, 

koʻnikma va malaka jihatlarni bunday qamrab olish yangi xodimning tashkilot hayotiga kirib borishini 

ta’minlaydi va barcha kuch-g‘ayratini tashkilot maqsadi yoʻlida safarbar etish imkonini beradi. 

3-bosqich. Moslashuvni amalga oshirish. Bu oʻzgarishlar jarayonida, bozor munosabatlariga oʻtishda 

xotin-qizlarni yangi faoliyatga va jamoada mavjud shaxslararo munosabatlar tizimiga moslashtirish 

jarayonidir. Bu bosqich doirasida xotin-qizlarning faol harakat qilishi, oʻzlarini turli (ishlab chiqarish, xizmat 

koʻrsatish, savdo) jabhalarda sinab koʻrishiga imkoniyat yaratish lozim. Tegishli tashkilotlar (masalan, 

tadbirkor ayollar assosiasiyasi) tomonidan jamiyatning ilg‘or xotin-qizlari erishayotgan muvaffaqiyatlari 

haqida ma’lumot yig‘ib boriladi va faoliyati yuzasidan unga zarur tavsiyalar beriladi. 

4-bosqich. Faoliyat koʻrsatish. Shu bosqichda moslashish jarayoni tugaydi va xotin-qizlar hukumat 

tomonidan berilgan imtiyozlardan toʻliq foydalanishgan holda mustaqil ravishda oʻz faoliyatlarini davom 

ettiraverishadi. Bunda xotin-qizlar oʻzlarining tadbirkorlik (mehnat) faoliyati yunalishida yuzaga kelayotgan 

qiyinchiliklarni oʻzlari yengib oʻtish kuchiga ega boʻlishadi. Odatda, xotin-qizlarning bozor talab va 

muhitiga qoʻpol moslashuvi 1,5–5 yillar atrofida amalga oshadi. 

Muhokamalar va natijalar. Moslashuv jarayoniga koʻmak koʻrsatish (hukumatning tezkor qoʻllab-

quvvatlashi) sharoitida esa bu jarayon bir necha oylarda muvaffaqiyatli oʻtishi mumkin. Moslashuv 

jarayonini bu tarzda qisqartirish rivojlanish yoʻlidan borayotgan va bozor iqtisodiyotiga bosqichma-bosqich 

oʻtayotgan davlat uchun moddiy jihatdan ham ma’lum darajada foyda beradi. B.A. Rayzberg tadqiqotlari 

natijasiga tayanib, bozor iqtisodiyotining oʻziga xos rivojlanish mexanizmi bor va u iqtisodiy-psixologik 

stimullarga, ya’ni jamiyat a’zolarini toʻq va xotirjam yashash, obroʻga ega boʻlish, hayotda oʻz oʻrnini topish 

kabi manfaatlarini yuzaga chiqarishga asoslanadi hamda uning negizini shaxs ijtimoiylashuvi jarayoni 

belgilab beradi, degan umumiy xulosaga keladi. 

Asosiy bosqichda respondentlar tomonidan “Psixologik moslashuvda oʻzini-oʻzi baholash” metodikasi 

orqali olingan natijalardan ma'lum boʻlishicha, tadbirkor ayollarning yangi mehnat yoki ikkilamchi kasbiy 

faoliyat(i)ga ijtimoiy-psixologik moslashuvini besh xil: quyi, oʻrtachadan past, oʻrta, oʻrtachadan yuqori, 

yuqori darajalarga boʻlish mumkin. 

Ijtimoiy-psixologik moslashuvchanlik darajasini aniqlashning oʻzini oʻzi baholash strategiyasiga 

asoslanganligi (n=295) 

№ 
Oraliq ballar 

koʻrsatkichi 

Ijtimoiy-psixologik 

moslashuv darajalari 

XK-SSх/q Kх/q ТRа Тq 

n=36 n=124 n=58 n=77 

1. 1 balldan 2 ballgacha quyi daraja 5 9 3 27 

2. 3 balldan 4 ballgacha oʻrtachadan past darja 9 14 3 18 

3. 5 ball oʻrta daraja 15 69 19 26 

4. 6 balldan 7 ballgacha oʻrtachadan yuqori darja 3 19 23 4 

5. 8 balldan 10 ballgacha yuqori daraja 4 13 10 2 

Fikrimizcha, yuqorida ajratilgan darajalar bozor munosabatlari sharoitida tadbirkor ayollarning: 

a) oʻzaro munosabatlarga kirishidagi holati; 

b) mehnat faoliyati davomida uzoq muddatli tashqi va ichki konfliktlarga bormasligi; 

v) sotsiogen ehtiyojlardan qoniqishi; 

g) jamiyat (ba’zan referent boʻlmagan guruh) tomonidan taqdim etilishi mumkin boʻlgan rolli 

kutilmalarga tayyor boʻlishi; 

d) ijodiy qobiliyatlarini mustaqil va oʻziga ishongan holda namoyon qila olishini aniqlashda qoʻl 

keladi hamda ijtimoiy-psixologik moslashuv koʻlamini belgilab beradi. 

Tadqiqotdan aniqlanishicha, “TRa” guruhiga mansub respondentlardan 39,6%i bozor munosabatlariga 

ijtimoiy-psixologik moslashuvning oʻrtachadan yuqori darajasini namoyon etishib, ularning mulohaza 

yuritishicha, muvaffaqiyatli ijtimoiylashuv moslashuv va individuallashuv oʻrtasida muvozanat 

saqlangandagina amalga oshishi mumkin. “XK-SSx/q” va “Kx/q” ijtimoiy guruhlariga mansub sinaluvchilarda 

ijtimoiy-psixologik moslashuvchanlikning oʻrta darajasi kuzatilib, mos ravishda bu koʻrsatkich 41,7%, 

55,6%ni tashkil etdi. Ularning nazarida bozor munosabatlari sharoitida yangi mehnat yoki ikkilamchi kasbiy 

faoliyat(i)ni tanlashga turtki beruvchi omillar ijtimoiy-iqtisodiy rivojlanish davrida iqtisodiy sosializasiyaga 

va jamiyatni sanoatlashtirishga boʻlgan xatti-harakatlarni kuchaytirib, xotin-qizlarni bozor iqtisodiyoti 

sharoitiga ijtimoiy-psixologik moslashuvining oʻziga xosligini belgilab beradi. “Tq” guruhiga mansub 

sinaluvchilarning ijtimoiy-psixologik moslashuvchanlikning quyi darajasini (35,1%) namoyon etishi, oʻz 

navbatida, boshqa guruh a’zolariga nisbatan anchagina yosh, ikkilamchi kasbiy faoliyat sohasida ularga 

nisbatan kamroq tajribaga ega va mehnatdan tashqari oʻqish faoliyati bilan ham shug‘ullanadilar. Oʻqish 

faoliyati esa oʻz navbatida shaxslararo munosabatlar zichligini va ahamiyatliligi (moslashish)ni e’tirof etadi. 

Natijalarning umumlashgan tahlili shuni koʻrsatyaptiki, mazkur guruh vakillari jamoada, oʻz hamkasabalari 

va yaqinlari nigohida hurmatli va ardoqli boʻlish istagi bilan yashaydilar. 

Ikkilamchi kasbiy faoliyatni tanlanilishiga sabab boʻluvchi motivlar va oʻzgaruvchan muhitda shaxs 

moslashuviga ta’sir koʻrsatuvchi omillar, xususan, inson tabiiy sharoitni oʻzgartira olmasa-da, ammo 

texnikani mukammallashtirish, faoliyatni strategik loyihalashtirish, mehnat jamoasida sog‘lom psixologik 

muhitni shakllantirish orqali noqulay sharoitda ham xotin-qizlarning bozor munosabatlariga ijtimoiy-

psixologik moslashuvini oshirish mumkin. 

Oʻzgaruvchan olamda ikkilamchi kasbiy faoliyat (yangi mehnat)ga boʻlgan moslashuv – bu 

subyektning mehnat jarayonida yangi faoliyat turining oʻziga xos xususiyatlariga moslashishidir, degan 

ta’rifga sabab boʻladi va mohiyatiga koʻra: 

a) moslashuvning tadbirkorlik faoliyati bilan bog‘liq jihati xotin-qizlardan bajariladigan ishga 

qoʻyiladigan talablarni oʻzlashtirishni taqozo qiladi; 

b) bu xil moslashuvda obyektiv va subyektiv omillar mavjud boʻlib, kasbiy moslashuvning ob'ektiv 

omillari sifatida xotin-qizlarning ma’lumoti, malakasi va tajribasi e’tirof etiladi; 

d) subyektiv omillar qatoriga esa xotin-qizlarning tadbirkorlik faoliyati (kasb)ga boʻlgan munosabati, 

yangi ish joyidan kutayotgan daromadi va foydasi kiritiladi. 

Xulosa. Bozor munosabatlariga moslashish va turli xil holatiy modellar tadbirkorlik faoliyatini tashkil 

etishda egiluvchan yondashuvni qoʻllash zarur ekanligini koʻrsatadi. Tadbirkor ayollarning yangi mehnat 

yoki ikkilamchi kasbiy faoliyat(i)ga ijtimoiy-psixologik moslashuvini besh xil: quyi, oʻrtachadan past, oʻrta, 

oʻrtachadan yuqori, yuqori darajalarga boʻlish mumkin va bu darajalar: 

a) oʻzaro munosabatlarga kirishidagi holati; 

b) mehnat faoliyati davomida uzoq muddatli tashqi va ichki konfliktlarga bormasligi; 

v) sotsiogen ehtiyojlardan qoniqishi; 

g) jamiyat (ba’zan referent boʻlmagan guruh) tomonidan taqdim etilishi mumkin boʻlgan rolli 

kutilmalarga tayyor boʻlishi; 

d) ijodiy qobiliyatlarini mustaqil va oʻziga ishongan holda namoyon qila olishini aniqlashda qoʻl 

keladi hamda ijtimoiy-psixologik moslashuv koʻlamini belgilab beradi. 

